
Улӑхра 

 

Сарӑлать ем-ешӗл улӑх 

Энӗш шывӗ хӗррипе. 

Ун ҫаранӗ шыв пек тулӑх, 

Хумханать ҫил вӗрнипе. 

 

Катаран куҫа ҫиеҫҫӗ 

Ытарма ҫук чечексем. 

Вӗсене татса килеҫҫӗ 

Пуҫ кӑшӑль тума хӗрсем. 

 

Кӑшшин-кашшин, янкӑс саслӑн 

Илтӗнет ҫава сасси. 

Каччӑпа хӗр ӑмӑртаҫҫӗ, – 

Хыҫалта ӗнтӗ каччи! 

 

Ҫивӗтне вӗлт ывӑтать хӗр, 

Ах, чипер-ҫке куҫӗсем! 

Юратмасӑр мӗнле тӳсчӗр 

Ҫулӑм чунлӑ каччӑсем!.. 

 

Васкатать хӗрсех пӗр йӗкӗт 

Ҫулакан машинӑна. 

Юрату та ҫӗнӗ ӗмӗт 

Тыткӑнланӑ каччӑна. 

 

Ав лере сип-симӗс утӑ 

Тавӑрать пӗр ушкӑн хӗр. 

Чунӗсем хаваслӑ, ҫутӑ, 

Ма тесен пуян-ҫке ҫӗр! 

